
KUALA LUMPUR, 10 Julai (Bernama) -- Malaysia mempunyai kekuatan daya tahan asas
ekonomi mampan serta perancangan jangka pendek dan panjang menyeluruh bagi
menyokong pertumbuhan ekonomi negara, persidangan Dewan Negara diberitahu pada
Selasa.

Timbalan Menteri Kewangan Datuk Donald Lim Siang Chai berkata negara dijangka tidak
menerima impak ketara akibat daripada krisis hutang negara zon euro yang dihadapi
Eropah.

"Bagi meningkatkan perbelanjaan domestik, kerajaan menyediakan rancangan jangka
pendek dengan penyediaan bajet tahunan dan peruntukan sebanyak RM232.8 bilion untuk
perbelanjaan pembangunan dan mengurus.

"Bagi merancakkan ekonomi negara, Pakej Rangsangan Khas berjumlah RM6 bilion dibiayai
melalui Inisiatif Pembiayaan Swasta (PFI)," katanya semasa menjawab soalan Senator
Datuk Boon Som Inong.

Boon ingin tahu langkah yang diambil kerajaan melindungi ekonomi negara daripada impak
krisis zon euro dan bagaimana kerajaan memberangsangkan ekonomi tempatan dalam
jangka pendek dan panjang.

